
bRihatpArAsharahorAshAstram 11-20

బృహత్పారాశరహోరాశాస్త్రమ్  ౧౧-౨౦

అథ భావవివేకాధ్యాయః ॥ ౧౧॥

అరిష్టం  తత్ప్రభఙ్గం  చ శ్రుతం  త్వత్తో మయామునే ।
కస్మాద్ భావాత్ ఫలం కిం కిం విచార్యమితి మే వద ॥ ౧॥
దేహం రూపం చ జ్ఞానం  చ వర్ణం  చైవ  బలాబలమ్ ।
సుఖం దుఃఖం స్వభావఞ్చ లగ్నభావాన్నిరీక్షయేత్ ॥ ౨॥
ధనధాన్యం కుటుమ్బాంశ్చ మృత్యుజాలమమిత్రకమ్  ।
ధాతురత్నాదికం సర్వం ధనస్థానాన్నిరీక్షయేత్  ॥ ౩॥
విక్రమం  భృత్యభ్రాత్రాది   చోపదేశప్రయాణకమ్  ।
పిత్రోర్వై   మరణం విజ్ఞో దుశ్చిక్యాచ్చ నిరీక్షయేత్ ॥ ౪॥
వాహనాన్యథ బన్ధూంశ్చ  మాతృసౌఖ్యాదికాన్యపి ।
నిధి క్షేత్రం  గృహం చాపి చతుర్థాత్  పరిచిన్తయేత్ ॥ ౫॥
యన్త్రమన్త్రౌ  తథా విద్యాం బుద్ధేశ్చైవ   ప్రబన్ధకమ్   ।
పుత్రరాజ్యాపభ్రాంశాదీన్   పశ్యేత్ పుత్రాలయాద్  బుధః ॥ ౬॥
మాతులాన్తకశఙ్కానాం శత్రూంశ్చైవ   వ్రణాదికాన్  ।
సపత్నీమాతరం చాపి షష్ఠభావాన్నిరీక్షయేత్  ॥ ౭॥
జాయామధ్వప్రయాణం  చ వాణిజ్యం నష్టవీక్షణమ్  ।
మరణం చ స్వదేహస్య జాయాభావాన్నిరీక్షయేత్ ॥ ౮॥
ఆయు రణం రిపుం చాపి దుర్గం  మృతధనం తథా ।
గత్యనుకాదికం సర్వం పశ్యేద్రన్ధ్రాద్విచక్షణః   ॥ ౯॥
భాగ్యం శ్యాలం చ ధర్మం చ భ్రాతృపత్న్యాదికాంస్తథా  ।
తీర్థయాత్రాదికం   సర్వం ధర్మస్థానాన్నిరీక్షయేత్  ॥ ౧౦॥
రాజ్యం చాకాశంవృత్తిం చ మానం చైవ  పితుస్తథా ।

ప్రవాసస్య  ఋణస్యాపి వ్యోమస్థానాన్నిరీక్షణమ్  ॥ ౧౧॥
నానావస్తుభవస్యాపి పుత్రజాయాదికస్య  చ ।
ఆయం వృద్ధిం  పశూనాం చ భవస్థానాన్నిరీక్షణమ్  ॥ ౧౨॥
వ్యయం చ వైరివృత్తాన్తరిఃఫమన్త్యాదికం   తథా ।
వ్యయాచ్చైష  హి జ్ఞాతవ్యమిని  సర్వత్ర ధీమతా ॥ ౧౩॥
యోయోశుభైర్యుతో  దృష్టో భావో వా పతిదృష్టయుక్  ।
యువా ప్రవృద్ధో  రాజ్యస్థః  కుమారో వాఽపి యత్పతిః ॥ ౧౪॥
తదీక్షణవశాత్ తత్తద్భావసౌఖ్యం వదేద్ బుధః ।
యద్యద్ భావపతిర్నష్టస్త్రికేశాద్యైశ్చ    సంయుతః ॥ ౧౫॥
భావం న వీక్షతే సమ్యక్ సుప్తో వృద్ధోమృతోఽథవా  ।
పీడితో వాఽస్య భావస్య ఫలం నష్టం  వదేద్ ధ్రువమ్  ॥ ౧౬॥

అథ తనుభావఫలాధ్యాయః ॥ ౧౨॥

సపాపో దేహపోఽష్టారివ్యయగో  దేహసౌఖ్యహృత్ ।
కేన్ద్రే  కోణే స్థితోఽఙ్గేశః   సదా దేహసుఖం దిశేత్ ॥ ౧॥
లగ్నపోఽస్తఙ్గతో  నీచే శత్రుభే  రోగకృద్ భవేత్ ।
శుభః కేన్ద్రత్రికోణస్థా   సర్వరోగహరాః స్మృతాః ॥ ౨॥
లగ్నే చన్ద్రేఽథవ  క్రూరగ్రహైర్దృష్టేఽథవా     యుతే ।
శుభదృష్టివిహీనే  చ జన్తోర్దేహసుఖం  న హి ॥ ౩॥
లగ్నే సౌమ్యే సురూపః స్యాత్ క్రూరేరూపవివర్జితః   ।
సౌమ్యఖేటైర్యుతే  దృష్టే లగ్నే దేహసుఖాన్వితః ॥ ౪॥
లగ్నేశో జ్ఞా గురుర్వాఽపి శుక్రో వా కేన్ద్రకోణగః  ।
దీర్ఘాయుర్ధనవాన్   జాతో బుద్ధిమాన్  రాజవల్లభః  ॥ ౫॥
లగ్నేశే చరరాశిస్థే శుభగ్రహనిరీక్షితే  ।
కీర్తిశ్రీమాన్   మహాభోగీ దేహసౌఖ్యసమన్వితః ॥ ౬॥
బుధో జీవోఽథవా శుక్రో లగ్నే చన్ద్రసమన్వితః  ।
లగ్నాత్ కేన్ద్రగతో  వాఽపి రాజలక్షణసంయుతః ॥ ౭॥

ససౌరే సకుజే వాపి లగ్నే మేషే వృషే హరౌ ।
రాశ్యంశసదృశౌ గాత్రే స జాతో నాలవిష్టితః  ॥ ౮॥
చతుష్పదగతో భానుః పరే వీర్యసమన్వితాః ।
ద్విస్వభావగతా జాతౌ యమలావితి నిర్దిశేత్  ॥ ౯॥
రవౌన్దూ ఏకభావస్థావేకంశకసమన్వితౌ  ।
త్రిమాత్రా  చ త్రిభిర్మాసైః   పిత్రా భ్రాత్రా  చ పోషితః ॥ ౧౦॥
ఏవమేవ ఫలం వాచ్యం చన్ద్రాదపి  సదా బుధైః  ।
అథ జాతనరస్యాఙ్గే వ్రణచిహ్నాదికం  బ్రువే  ॥ ౧౧॥
శిరో నేత్రే తథా కర్ణౌ నాసికే చ కపోలకౌ ।
హనూర్ముఖం చ లగ్నాద్యా తనావాద్యదృకాణకే ॥ ౧౨॥
మధ్యద్రేష్కాణగే  లగ్నే కణ్ఠోంఽసౌ  చ భుజౌ తథా ।
పార్శ్వే చ హృదయే క్రోడే  నాభిశ్చేతి యథాక్రమమ్  ॥ ౧౩॥
వస్తిర్లిఙ్గగుదే   ముష్కావూరూ జానూ చ జఙ్ఘకే  ।
పాదశ్చేత్యుదితైర్వామమఙ్గం   జ్ఞేయం  తృతీయకే ॥ ౧౪॥
యస్మిన్నఙ్గే స్థితః  పాపో వ్రణం  తత్ర సమాదిశేత్ ।
నియతం సబుధైః  క్రూరైః   సౌమ్యైర్లక్ష్మ   వదేద్ బుధః ॥ ౧౫॥

అథ ధనభావఫలాధ్యాయః ॥ ౧౩॥

ధనభావఫలం వచ్మి శ‍ృణు త్వం ద్విజసత్తమ ।
ధనేశో ధనభావస్థః  కేన్ద్రకోణగతోఽపి  వా ॥ ౧॥
ధనవృద్ధికరో  జ్ఞేయస్త్రికస్థో   ధనహానికృత్ ।
ధనదశ్చ ధనే సౌమ్యః పాపో ధనవినాశకృత్ ॥ ౨॥
ధనాధిపో గురుర్యస్య ధనభావగతో భవేత్ ।
భౌమేన సహితో వాఽపి ధనవాన్ స నరో భవేత్ ॥ ౩॥
ధనేశే లాభభావస్థే లాభేశే వా ధనం గతే ।
తావుభౌ కేన్ద్రకోణస్థౌ  ధనవాన్ స నరో భవేత్ ॥ ౪॥
ధనేశే కేన్ద్రరాశిస్థే  లాభేశే తత్త్రికోణగే  ।

గురుశుక్రయుతే  దృష్టే ధనలాభముదీరయేత్ ॥ ౫॥
ధనేశో రిపుభావస్థో లాభేశస్తద్గతో  యది ।
ధనాయౌ పాపయుక్తౌ వా దృష్టౌ నిర్ధన  ఏవ సః ॥ ౬॥
ధనలాభాధిపావస్తౌ పాపగ్రహసమన్వితౌ  ।
జన్మప్రభృతిదారిద్రం   భిక్షాన్నం లభతే నరః ॥ ౭॥
షష్ఠేఽష్టమే   వ్యయే వాఽపి ధనలాభాధిపౌ యది ।
లాభే కుజోధనే రాహూ రాజదణ్డాద్  ధనక్షయః ॥ ౮॥
లాభే జీవే ధనే శుక్రే ధనేశే శుభసంయుతే ।
వ్యయే చ శుభసంయుక్తే ధర్మకార్యే ధనవ్యయః ॥ ౯॥
స్వభోచ్చస్థే ధనాధీశే జాతకో జనపోషకః ।
పరోపకారీ ఖ్యాతశ్చ విజ్ఞేయో  ద్విజసత్తమ ॥ ౧౦॥
స్థితే  పారావతాంశాదౌ ధనేశే శుభసంయుతే ।
తద్గృహే  సర్వసమ్పత్తిర్వినాఽయాసేన జాయతే ॥ ౧౧॥
నేత్రేశే  బలసంయుక్తే శోభనాక్షో భవేన్నరః ।
షష్ఠాష్టమవ్యయస్థే   చ నేత్రవైకల్యవాన్   భవేత్ ॥ ౧౨॥
ధనేశే పాపసంయుక్తే ధనే పాపసమన్వితే ।
పిశునోఽసత్యవాదీ చ వాతవ్యాధిసమన్వితః ॥ ౧౩॥

అథ సహజభావఫలాధ్యాయః ॥ ౧౪॥

అథ విక్రమభావస్య  ఫలం వక్ష్యామి భో ద్విజ ।
సహజే సౌమ్యయుగ్దృష్టే  భ్రాతృమాన్  విక్రమీ  నరః ॥ ౧॥
సభౌమో భ్రాతృభావేశో  భ్రాతృభావం  ప్రపశ్యతి  ।
భ్రాతృక్షేత్రగతో   వాఽపి భ్రాతృభావం  వినిర్దిశేత్  ॥ ౨॥
పాపయోగేన తౌ పాపక్షేత్రయోగేన  వా పునః ।
ఉత్పాట్య సహజాన్ సద్యో నిహన్తరౌ న సంశయః ॥ ౩॥
స్త్రీగ్రహో   భ్రాతృభావేశః  స్త్రీగ్రహో   భ్రాతృభావగః  ।
భగినీ స్యాత్ తథా భ్రాతా  పుఙ్గృహే  పుఙ్గ్రహో  యది ॥ ౪॥

మిశ్రే మిశ్రఫలం  వాచ్యం బలాబలవినిర్ణయాత్  ।
మృతౌ కుజతృతీయేశౌ సహోదరవినాశకౌ ॥ ౫॥
కేన్ద్రత్రికోణగే   వాఽపి స్వోచ్చమిత్రస్వవర్గగే   ।
కారకే సహజేశేయా భ్రాతృసౌఖ్యం  వినిర్దిశేత్  ॥ ౬॥
భ్రాతృభే  బుధసంయుక్తే తదీశే చన్ద్రసంయుతే  ।
కారకే మన్దసంయుక్తే  భగిన్యేకాగ్రతో  భవేత్ ॥ ౭॥
పశ్చాత్ సహోదరోఽప్యేకస్తృతీయస్తు మృతో భవేత్ ।
కారకే రాహుసంయుక్తే సహజేశే తు నీచగే ॥ ౮॥
పశ్చాత్ సహోదరాభావం పూర్వం తు తత్త్రయం  వదేత్ ।
భ్రాతృస్థానాధిపే   కేన్ద్రే  కారకే తత్త్రికోణగే  ॥ ౯॥
జీవేన సహితే చోచ్చే జ్ఞేయా  ద్వాదశ సోదరాః ।
తత్ర జ్యేష్ఠద్వియం  తద్వజ్జాతకాచ్చ  తృతీయకమ్ ॥ ౧౦॥
సప్తమం నవమం చైవ  ద్వాదశం చ మృతం వదేత్ ।
శేషాః సహోదరాః షడ్ వై భవేయుర్దీర్ఘజీవనాః   ॥ ౧౧॥
వ్యయేశేన యుతో భౌమో గురుణా సహితోఽపి వా ।
భ్రాతృభావే  స్థితే  చన్ద్రే  సప్తసఙ్ఖ్యాస్తు   సోదరాః ॥ ౧౨॥
భ్రాతృస్థానే   శశియుతే కేవలం పుఙ్గ్రహేక్షితే  ।
సహజా భ్రాతరో  జ్ఞేయాః  శుక్రయుక్తేక్షితేఽన్యథా  ॥ ౧౩॥
అగ్రే జాతం రవిర్హన్తి   పృష్ఠే జాతం శనైశ్చరః  ।
అగ్రజం  పృష్ఠజం  హన్తి సహజస్థో ధరాసుతః ॥ ౧౪॥
ఏతేషాం విప్ర యోగానాం బలాబలవినిర్ణయాత్  ।
భ్రాతృణాం  భగినీనాం వా జాతకస్య ఫలం వదేత్ ॥ ౧౫॥

అథ సుఖభావఫలాధ్యాయః ॥ ౧౫॥

ఉక్తం తృతీయభావస్య ఫలం సఙ్క్షేపతో  మయా ।
సుఖభావఫలం చాఽథ కథయామి ద్విజోత్తమ ॥ ౧॥
సుఖేశే సుఖభావస్థే లగ్నేశే తద్గతేఽపి  వా ।

శుభదృష్టే చ జాతస్య పూర్ణం  గృహసుఖం వదేత్ ॥ ౨॥
స్వగేహే స్వాంశకే స్వోచ్చే సుఖస్థానాధిపో  యది ।
భూమియానగృహాదీనాం సుఖం వాద్యభవం తథా ॥ ౩॥
కర్మాధిపేన సంయుక్తే కేన్ద్రే  కోణే గృహాధిపే ।
విచిత్రసౌధప్రాకారైర్మణ్డితం     తద్గృహం  వదేత్ ॥ ౪॥
బన్ధుస్థానేశ్వరే   సౌమ్యే శుభగ్రహయుతేక్షితే  ।
శశిజే లగ్నసంయుక్తే బన్ధుపూజ్యో  భవేన్నరః ॥ ౫॥
మాతుఃస్థానే  శుభయుతే తదీశే స్వోచ్చరాశిగే ।
కారకే బలసంయుక్తే మాతుర్దీర్ఘాయురాదిశేత్   ॥ ౬॥
సుఖేశే కేన్ద్రభావస్థే  తథా కేన్ద్రస్థితో   భృగుః ।
శశిజే స్వోచ్చరాశిస్థే మాతుః పూర్ణం  సుఖం వదేత్ ॥ ౭॥
సుఖే రవియుతే మన్దే చన్ద్రే  భాగ్యగతే సతి ।
లాభస్థానగతో  భౌమో గోమహిష్యాదిలాభకృత్ ॥ ౮॥
చరగేహసమాయుక్తో సుఖే తద్రాశినాయకే  ।
షష్ఠే వ్యయే స్థితే  భౌమే నరః ప్రాప్నోతి  మూకతామ్ ॥ ౯॥
లగ్నస్థానాధిపే  సౌమ్యే సుఖేశే నీచరాశిగే ।
కారకే వ్యయభావస్థే సుఖేశే లాభసఙ్గతే  ॥ ౧౦॥
ద్వదశే వత్సరే ప్రాప్తే   వాహనస్య సుఖం వదేత్ ।
వాహనే సూర్యసంయుక్తే స్వోచ్చే తద్భావనాయకే ॥ ౧౧॥
శుక్రేణ  సంయుతే వర్షే ద్వాత్రింశే  వాహనం భవేత్ ।
కర్మేశేన యుతే బన్ధునాథే  తుఙ్గాంశసంయుతే  ॥ ౧౨॥
ద్విచత్వారింశకే వర్షే నరో వాహనభాగ్ భవేత్ ।
లాభేశే సుఖరాశిస్థే సుఖేశే లాభసంయుతే ॥ ౧౩॥
ద్వాదశే వస్తరే ప్రాప్తే   జాతో వాహనభాగ్ భవేత్ ।
శుభం శుభత్వే భావస్య పాపత్వే ఫలమన్యథా ॥ ౧౪॥

అథ పఞ్చమభావఫలాధ్యాయః ॥ ౧౬॥

అథ పఞ్చమభావస్య కథయామి ఫలం ద్విజ ।
లగ్నపే సుతభావస్థే సుతపే చ సుతే స్థితే  ॥ ౧॥
కేన్ద్రత్రికోణసంస్థే   వా పూర్ణం  పుత్రసుఖం  వదేత్ ।
షష్ఠాష్టమవ్యయస్థే   తు సుతాధీశే త్వపుత్రతా  ॥ ౨॥
సుతేశేస్తఙ్గతే  వాఽపి పాపాక్రాన్తే   చ నిర్బలే ।
తదా న జాయతే పుత్రో జాతో వా మ్రియతే  ధ్రువమ్  ॥ ౩॥
షష్ఠస్థానే   సుతాధీశే లగ్నేశే కుజసంయుతే ।
మ్రియతే  ప్రథమాపత్యం  కాకబన్ధ్యా  చ గేహినీ ॥ ౪॥
సుతాధీశో హి నీచస్థో వ్యయషష్ఠాష్టమస్థితః    ।
కాకబన్ధ్యా  భవేన్నారీ సుతే కేతుబుధౌ యది ॥ ౫॥
సుతేశో నీచగో యత్ర సుతస్థానం  న పశ్యతి ।
తత్ర సౌరిబుధౌ స్యాతాం కాకబన్ధ్యాత్వమాప్నుయాత్  ॥ ౬॥
భాగ్యేశోమూర్తివర్తీ  చేత్ సుతేశో నీచగో యది ।
సుతే కేతుబుధౌ స్యాతాం సుతం కష్టాద్  వినిర్దిశేత్  ॥ ౭॥
షష్ఠాష్టమవ్యయస్థో   వా నీచో వా శత్రురాశిగః  ।
సుతేశశ్చ సుతే తస్య కష్టాద్  పుత్రం  వినిర్దిశేత్  ॥ ౮॥
పుత్రభావే  బుధక్షేత్రే మన్దక్షేత్రేఽథవా   పునః ।
మన్దే మాన్దియుతౌ  దృష్టే తదా దత్తాదయః సుతాః ॥ ౯॥
రవిచన్ద్రౌ  యదైకస్థావేకాంశకసమన్వితౌ   ।
త్రిమాతృభిరసౌ యాద్వా ద్విపిత్రాఽపి  చ పోషితః ॥ ౧౦॥
పఞ్చమే షడ్గ్రహైర్యుక్తే    తదీశే వ్యయరాశిగే ।
లగ్నేశేన్దూ బలాఢయౌ చేత్ తదా దత్తసుతోద్భవః ॥ ౧౧॥
సుతే జ్ఞజీవశుక్రైశ్చ   సబలైరవలోకితే  ।
భవన్తి బహవః పుత్రాః  సుతేశే హి బలాన్వితే ॥ ౧౨॥
సుతేశే చన్ద్రసంయుక్తే  తద్ద్రేష్కాణగతేఽపి  వా ।
తదా హి కన్యకోత్పత్తిః ప్రవదేద్  దైవచిన్తకః  ॥ ౧౩॥

సుతేశే చరరాశిస్థే రాహుణా సహితే విధౌ ।
పుత్రస్థానః   గతే మన్దే పరజాతం వదేచ్ఛిశుమ్ ॥ ౧౪॥
లగ్నాదష్టమగే  చన్ద్రే  చన్ద్రాదష్టమగే   గురౌ ।
పాపగ్రహైర్యుతే   దృష్టే పరజాతో న సంశయః ॥ ౧౫॥
పుత్రస్థానాధిపే   స్వోచ్చే లగ్నాద్వా ద్విత్రికోణగే  ।
గురుణా సంయుతే దృష్టే పుత్రభాగ్యముపైతి   సః ॥ ౧౬॥
త్రిచతుఃపాపసంయుక్తే  సుతే సౌమ్యవివర్జితే  ।
సుతేశే నీచరాశిస్థే నీచసంస్థౌ భవేచ్ఛిశుః ॥ ౧౭॥
పుత్రస్థానం   గతే జీవే తదీశే భృగుసంయుతే ।
ద్వాత్రింశే  చ త్రయస్త్రింశే   వత్సరే పుత్రసమ్భవః  ॥ ౧౮॥
సుతేశే కేన్ద్రభావస్థే  కారకేణ సమన్వితే ।
షడ్త్రింశే  త్రింశదబ్దే  చ పుత్రోత్పత్తిం  వినిర్దిశేత్  ॥ ౧౯॥
లగ్నాద్ భాగ్యగతే జీవే జీవాద్ భాగ్యగతే భృగౌ ।
లగ్నేశే భృగుయుక్తే వా చత్వారింశే సుతం వదేత్ ॥ ౨౦॥
పుత్రస్థానం   గతే రాహౌ తదీశే పాపసంయుతే ।
నీచరాశిగతో జీవో ద్వాత్రింశే  పుత్రమృత్యుదః  ॥ ౨౧॥
జీవాత్ పఞ్చమగే పాపే లగ్నాత్ పఞ్చమగేఽపి చ ।
షడ్త్రింశే  చ త్రయస్త్రింశే   చత్వారింశే సుతక్షయః ॥ ౨౨॥
లగ్నే మాన్దితమాయుక్తే  లగ్నేశే నీచరాశిగే ।
షడ్పఞ్చాశత్తమేఽబ్దే చ పుత్రశోకసమాకులః  ॥ ౨౩॥
చతుర్థే పాపసంయుక్తే షష్ఠభావే  తథైవ  హి ।
సుతేశే పరమోచ్చస్థే లగ్నేశేన సమన్వితే ॥ ౨౪॥
కారకే శుభసంయుక్తే దశసఙ్ఖ్యాస్తు  సూనవః ।
పరమోచ్చగతే జీవే ధనేశే రాహుసంయుతే ॥ ౨౫॥
భాగ్యేశే భాగ్యసంయుక్తే సఙ్ఖ్యాతా  నవ సూనవః ।
పుత్రభాగ్యగతే  జీవే సుతేశే బలసంయుతే ॥ ౨౬॥
ధనేశే కర్మభావస్థే వసుసఙ్ఖ్యాస్తు  సూనవః ।

పఞ్చమాత్ పఞ్చమే మన్దే సుతస్థే చ తదీశ్వరే ॥ ౨౭॥
సూనవః సప్తసఙ్ఖ్యశ్చ  ద్విగర్భే యమలౌ వదేత్ ।
విత్తేశే పఞ్చమస్థానే  సుతస్థే చ సుతాధిపే ॥ ౨౮॥
జాయన్తే షట్ సుతాస్తస్య తేషాం చ త్రిప్రజామృతిః   ।
మన్దాత్  పఞ్చమగే జీవే జీవాత్ పఞ్చమగే శనౌ ॥ ౨౯॥
సుతభే పాపసంయుక్తే పుత్రమేకం  వినిర్దిశేత్  ।
పఞ్చమే పాపయుక్తే వా జీవాత్ పఞ్చమగే శనౌ ॥ ౩౦॥
పత్న్యన్తరే పుత్రలాభం  కలత్రత్రయభాగ్   భవేత్ ।
పఞ్చమే పాపసంయుక్తే జీవాత్ పఞ్చమగే శనౌ ॥ ౩౧॥
లగ్నేశే ధనభావస్థే సుతేశో భౌమసంయుతః ।
జాతం జాతం శిశుంహన్తి దీర్ఘాయుశ్చ  స్వయం భవేత్ ॥ ౩౨॥

అథ షష్ఠభావఫలాధ్యాయః  ॥ ౧౭॥

అథ విప్ర ఫలం వక్ష్యే షష్ఠభావసముద్భవమ్  ।
దేహే రోగవ్రణాద్యం  తత్ శ్రూయతామేకచేతసా  ॥ ౧॥
షష్ఠాధిపః  స్వగేహే వా దేహే వాఽప్యష్టమే  స్థితః  ।
తదా వ్రణా  భవేద్దేహే  షష్ఠరాశిసమాశ్రితే   ॥ ౨॥
ఏవం పిత్రాదిభావేశాస్తత్తత్కారకసంయుతాః   ।
వ్రణాధిపయుతాశ్చాపి  షష్ఠాష్టమయుతా   యది ॥ ౩॥
తేషామపి వ్రణం  వాచ్యమాదిత్యేన శిరోవ్రణమ్  ।
ఇన్దునా  చ ముఖే కణ్ఠే భౌమేన జ్ఞేన  నాభిషు ॥ ౪॥
గురుణా నాసికాయాం చ భృగుణా నయనే పదే ।
శనినా రాహుణా కుక్షౌ కేతునా చ తథా భవేత్ ॥ ౫॥
లగ్నాధిపః కుజక్షేత్రే బుధభే యది సంస్థితః  ।
యత్ర కుత్ర స్థితో  జ్ఞేన  వీక్షితో ముఖరుక్ప్రదః ॥ ౬॥
లగ్నాధిపౌ కుజబుధౌ చన్ద్రేణ  యది సంయుతౌ ।
రాహుణా శనినా సార్ద్ధం  కుష్ఠం  తత్ర వినిర్దిశేత్  ॥ ౭॥

లగ్నాధిపం వినా లగ్నే స్థితశ్చేత్తమసా  శశీ ।
స్వేతకుష్ఠం  తదా కృష్ణకుష్ఠం   చ శనినా సహ ॥ ౮॥
కుజేన రక్తకుష్ఠం  స్యాత్తత్తదేవం  విచారయేత్ ।
లగ్నే షష్ఠాష్టమాధీశౌ   రవిణా యది సంయుతౌ ॥ ౯॥
జ్వరగణ్డః  కుజే గ్రన్థిః   శస్త్రవ్రణమథాపి   వా ।
బుధేన పిత్తం గురుణా రోగాభావం వినిర్దిశేత్  ॥ ౧౦॥
స్త్రీభిః  శుక్రేణ  శశినా వాయునా సంయుతో యది ।
గణ్డశ్చాణ్డాలతో   నాభౌ తమఃకేతుయుతే భయమ్ ॥ ౧౧॥
చన్ద్రేణ  గణ్డః  సలిలైః  కఫశ్లేష్మాదినా  భవేత్ ।
ఏవం పిత్రాదిభావానాం  తత్తత్కారకయోగతః ॥ ౧౨॥
గణ్డం  తేషాం వదేదేవమూహ్యమత్ర మనీషిభిః ।
రోగస్థానగతే  పాపే తదీశే పాపసంయుతే ॥ ౧౩॥
రాహుణా సంయుతే మన్దే సర్వదా రోగసంయుతః ।
రోగస్థానగతే  భౌమే తదీశే రంధ్రసంయుతే  ॥ ౧౪॥
షడ్వర్షే ద్వాదశే వర్షే జ్వరరోగీ భవేన్నరః ।
షష్ఠస్థానగతే   జీవే తద్గృహే  చన్ద్రసంయుతే  ॥ ౧౫॥
ద్వావింశౌకోనవింశేఽబ్దే కుష్ఠరోగం  వినిర్దిశేత్  ।
రోగస్థానం  గతో రాహుః కేన్ద్రే  మాన్దిసమన్వితే  ॥ ౧౬॥
లగ్నేశే నాశరాశిస్థే షడ్వింశే క్షయరోగతా ।
వ్యయేశే రోగరాశిస్థే తదీశే వ్యయరాశిగే ॥ ౧౭॥
త్రింశద్వర్షైకోనవర్షే   గుల్మరోగం వినిర్దిశేత్  ।
రిపుస్థానగతే  చన్ద్రే  శశినా సంయుతే సతి ॥ ౧౮॥
పఞ్చపఞ్చాశదబ్దేషు  రక్తకుష్ఠం  వినిర్దిశేత్  ।
లగ్నేశే లగ్నరాశిస్థే మన్దే శత్రుసమన్వితే  ॥ ౧౯॥
ఏకోనషష్టివర్షే  తు వాతరోగార్దితో  భవేత్ ।
రంధ్రేశే  రిపురాశిస్థే వ్యయేశే లగ్నసంస్థితే  ॥ ౨౦॥
చన్ద్రే  షష్ఠేశ్సంయుక్తే  వసువర్షే మృగాద్భయమ్ ।

షష్ఠాష్టమగతో   రహుస్తస్మాదష్టగతే  శనౌ ॥ ౨౧॥
జాతస్య జన్మతో విప్ర ప్రథమే  చ ద్వితీయకే ।
వత్సరేఽగ్నిభయం తస్య త్రివర్షే  పక్షిదోషభాక్ ॥ ౨౨॥
షష్ఠాష్టమగతే   సూర్యే తద్వ్యయే చన్ద్రసంయుతః  ।
పఞ్చమే నవమేఽబ్దే తు జలభీతిం వినిర్దిశేత్  ॥ ౨౩॥
అష్టమే  మన్దసంయుక్తే  తస్మాద్వా ద్వాదశే కుజః ।
త్రింశాబ్దే  దశమేఽబ్దే తు స్ఫోటకాది వినిర్దిశేత్  ॥ ౨౪॥
రంధ్రేశే  రాహుసంయుక్తే తదంశే రంధ్రకోణగే  ।
ద్వావింశేఽష్టాదశే  వర్షే గ్రన్థిమేహాదిపీడనమ్   ॥ ౨౫॥
లాభేశే రిపుభావస్థే రోగేశే లాభరాశిగే ।
ఏకత్రింశత్సమే  వర్షే శత్రుమూలాద్ధనవ్యయః   ॥ ౨౬॥
సుతేశే రిపుభావస్థే షష్ఠేశే  గురుసంయుతే ।
వ్యయేశే లగ్నభావస్థే తస్య పుత్రో రిపుర్భవేత్ ॥ ౨౭॥
లగ్నేశే షష్ఠరాశిస్థే  తదీశే షష్ఠరాశిగే  ।
దశమైకోనవింశేఽబ్దే  శునకాద్భీతిరుచ్యతే ॥ ౨౮॥

అథ జాయాభావఫలాధ్యాయః ॥ ౧౮॥

జాయాభావఫలం వక్ష్యే శ‍ృణు త్వం ద్విజసత్తమ ।
జాయాధిపే స్వభే స్వోచ్చే స్త్రీసుఖం  పూర్ణమాదిశేత్  ॥ ౧॥
కలత్రపో  వినా స్వర్క్షం  వ్యయషష్ఠాష్టమస్థితః    ।
రోగిణీం కురుతే నారీం తథా తుఙ్గాదికం  వినా ॥ ౨॥
సప్తమే తు స్థితే  శుక్రేఽతీవకామీ  భవేన్నరః ।
యత్రకుత్రస్థితే    పాపయుతే స్త్రీమరణం  భవేత్ ॥ ౩॥
జాయాధీశః శుభైర్యుక్తో  దృష్టో వా బలసంయుతః ।
తదా జాతో ధనీ మానీ సుఖసౌభాగ్యసంయుతః ॥ ౪॥
నీచే శత్రుగృహేఽస్తే  వా నిర్బలే చ కలత్రపే  ।
తస్యాపి రోగిణీ భార్యా బహుభార్యో నరో భవేత్ ॥ ౫॥

మన్దభే  శుక్రగేహే  వా జాయాధీశే శుభేక్షితే ।
స్వోచ్చగే తు విశేషేణ బహుభార్యో నరో భవేత్ ॥ ౬॥
వన్ధ్యాసఙ్గో  మదే భానౌ చన్ద్రే  రాశిసమస్త్రియః  ।
కుజే రజస్వలాసఙ్గో వన్ధ్యాసఙ్గశ్చ   కీర్తితః  ॥ ౭॥
బుధే వేశ్యా చ హీనా చ వణిక్ స్త్రీ వా ప్రకీర్తితా   ।
గురౌ బ్రాహ్మణభార్యా  స్యాద్గర్భిణీసఙ్గ  ఏవ చ ॥ ౮॥
హీనా చ పుష్పిణీ వాచ్యా మన్దరాహుఫణీశ్వరైః   ।
కుజేఽథ సుస్తనీ మన్దే వ్యాధిదౌర్బల్యసంయుతా ॥ ౯॥
కఠినోర్ధ్వకుచార్యే  చ శుక్రే స్థూలోత్తమస్తనీ  ।
పాపే ద్వాదశకామస్థే క్షీణచన్ద్రస్తు  పఞ్చమే ॥ ౧౦॥
జాతశ్చ భార్యావశ్యః స్యాదితి జాతివిరోధకృత్ ।
జామిత్రే మన్దభౌమే  చ తదీశే మన్దభూమిజే  ॥ ౧౧॥
వేశ్యా వా జారిణీ వాఽపి తస్య భార్యా న సంశయః ।
భౌమాంశకగతే శుక్రే భౌమక్షేత్రగతేఽథవా  ॥ ౧౨॥
భౌమయుక్తే చ దృష్టే వా భగచుమ్బనభాగ్ భవేత్ ।
మన్దాంశకగతే  శుక్రే మన్దక్షేత్రగతేఽపి   చ ॥ ౧౩॥
మన్దయుక్తే  చ దృష్టే చ శిశ్నచుమ్బనతత్పరః ।
దారేశే స్వోచ్చరాశిస్థే మదే శుభసమన్వితే ॥ ౧౪॥
లగ్నేశో బలసంయుక్తః కలత్రస్థానసంయుతః   ।
తద్భార్యా సద్గుణోపేతా  పుత్రపౌత్రప్రవర్ధినీ     ॥ ౧౫॥
కలత్రే తత్పతౌ వాపి పాపగ్రహసమన్వితే  ।
భార్యాహానిం వదేత్ తస్య నిర్బలే చ విశేషతః ॥ ౧౬॥
షష్ఠాష్టమవ్యయస్థానే    మదేశో దుర్బలో యది ।
నీచరాశిగతో వాపి దారనాశం వినిర్దిశేత్  ॥ ౧౭॥
కలత్రస్థానగే   చన్ద్రే  తదీశే వ్యయరాశిగే ।
కారకో బలహీనశ్చ దారసౌఖ్యం న విద్యతే ॥ ౧౮॥
సప్తమేశే స్వనీచస్థే పాపర్క్షే పాపసంయుతే ।

సప్తమే క్లీవరాశ్యంశే  ద్విభార్యో జాతకో భవేత్ ॥ ౧౯॥
కలత్ర్స్థానగే   భౌమే శుక్రే జామిత్రగే  శనౌ ।
లగ్నేశే రన్ధ్రరాశిస్థే  కలత్రత్రయవాన్   భవేత్ ॥ ౨౦॥
ద్విస్వభావగతే శుక్రే స్వోచ్చే తద్రాశినాయకే  ।
దారేశే బలసంయుక్తే బహుదారసమన్వితః ॥ ౨౧॥
దారేశే శుభరాశిస్థే స్వోచ్చస్వర్క్షగతో  భృగుః ।
పఞ్చమే నవమేఽబ్దే తు వివాహః ప్రాయశో  భవేత్ ॥ ౨౨॥
దారస్తానం గతే సూర్యే తదీశే భృగుసంయుతే ।
సప్తమైకాదశే  వర్షే వివాహః ప్రాయశో  భవేత్ ॥ ౨౩॥
కుటుమ్బస్థానగే  శుక్రే దారేశే లాభరాశిగే ।
దశమే షోడశాఽబ్దే చ వివాహః ప్రాయశో  భవేత్ ॥ ౨౪॥
లగ్నకేన్ద్రగతే  శుక్రే లగ్నేశే మన్దరాశిగే  ।
వత్సరైకాదశే  ప్రాప్తే   వివాహం లభతే నరః ॥ ౨౫॥
లగ్నాత్ కేన్ద్రగతే  శుక్రే తస్మాత్ కామగతే శనౌ ।
ద్వాదశైకోనవింశే  చ వివాహః ప్రాయశో  భవేత్ ॥ ౨౬॥
చన్ద్రాజ్జామిత్రగే    శుక్రే శుక్రాజ్జామిత్రగే    శనౌ ।
వత్సరేఽష్టాదశే  ప్రాప్తే   వివాహం లభతే నరః ॥ ౨౭॥
ధనేశే లాభరాశిస్థే లగ్నేశే కర్మరాశిగే ।
అబ్దే పఞ్చదశే ప్రాప్తే   వివాహం లభతే నరః ॥ ౨౮॥
ధనేశే లాభరాశిస్తే లాభేశే ధనరాశిగే ।
అబ్దే త్రయోదశే  ప్రాప్తే   వివాహం లభతే నరః ॥ ౨౯॥
రన్ధ్రాజ్జామిత్రగే    శుక్రే తదీశే భౌమసంయుతే ।
ద్వావింశే సప్తవింశేఽబ్దే వివాహం లభతే నరః ॥ ౩౦॥
దారాంశకగతే లగ్ననాథే దారేశ్వరే వ్యయే ।
త్రయోవింశే  చ షడ్వింశే వివాహం లభతే నరః ॥ ౩౧॥
రన్ధ్రేశే  దారరాశిస్థే లగ్నాంశే భృగుసంయుతే ।
పఞ్చవింశే త్రయస్త్రింశే   వివాహం లభతే నరః ॥ ౩౨॥

భాగ్యాద్భాగ్యగతే శుక్రే తద్ద్వయే  రాహుసంయుతే ।
ఏకత్రింశాస్త్రయస్త్రింశే    దారలాభం వినిర్దిశేత్  ॥ ౩౩॥
భాగ్యాజ్జామిత్రగే   శుక్రే తద్ద్యూనే  దారనాయకే ।
త్రింశే  వా సప్తవింశాబ్దే వివాహం లభతే నరః ॥ ౩౪॥
దారేశే నీచరాశిస్థే శుక్రే రన్ధ్రారిసంయుతే  ।
అష్టాదశే  త్రయస్త్రింశే   వత్సరే దారనాశనమ్ ॥ ౩౫॥
మదేశే నాశరాశిస్థే వ్యయేశే మదరాశిగే ।
తస్య చైకోనవింశాబ్దే  దారనాశం వినిర్దిశేత్  ॥ ౩౬॥
కుటుమ్బస్థానగో  రాహుః కలత్రే భౌమసంయుతే ।
పాణిగ్రహే  చ త్రిదినే  సర్పదష్టే వధూమృతిః ॥ ౩౭॥
రన్ధ్రస్థానగతే   శుక్రే తదీశే సౌరిరాశిగే ।
ద్వాదశైకోనవింశాబ్దే  దారనాశం వినిర్దిశేత్  ॥ ౩౮॥
లగ్నేశే నీచరాశిస్థే ధనేశే నిధనం గతే ।
త్రయోదశే  తు సమ్ప్రాప్తే కలత్రస్య  మృతిర్భవేత్ ॥ ౩౯॥
శుక్రాజ్జామిత్రగే    చన్ద్రే  చన్ద్రాజ్జామిత్రగే    బుధే ।
రన్ధ్రేశే  సుతభావస్థే ప్రథమం  దశమాబ్దికమ్  ॥ ౪౦॥
ద్వావింశే చ ద్వితీయం చ త్రయస్త్రింశే   తృతీయకమ్ ।
వివాహం లభతే మర్త్యో నాఽత్ర కార్యా విచారణా ॥ ౪౧॥
షష్ఠే చ భవనే భౌమః సప్తమే రాహుసంస్థితిః  ।
అష్టమే  చ యదా సౌరిస్తస్య భార్యా న జీవతి ॥ ౪౨॥

అథ ఆయుర్భావఫలాధ్యాయః ॥ ౧౯॥

ఆయుర్భావఫలం చాఽథ కథయామి ద్విజోత్తమ ।
ఆయుఃస్థానాధిపః  కేన్ద్రే  దీర్ఘమాయుః  ప్రయచ్ఛతి  ॥ ౧॥
ఆయుస్థానాధిపః  పాపైః  సహ తత్రైవ  సంస్థితః  ।
కరోత్యల్పాయుషం జాతం లగ్నేశోఽప్యత్ర సంస్థితః  ॥ ౨॥
ఏవం హి శనినా చిన్తా కార్యా తర్కైర్విచక్షణైః   ।

14 sanskritdocuments.org



బృహత్పారాశరహోరాశాస్త్రమ్  ౧౧-౨౦

కర్మాధిపేన చ తథా చిన్తనం కార్యమాయుషః ॥ ౩॥
షష్ఠే వ్యయేఽపి షష్ఠేశో  వ్యయాధీశో రిపౌ వ్యయే ।
లగ్నేఽష్టమే  స్థితో  వాఽపి దీర్ఘమాయుః  ప్రయచ్ఛతి  ॥ ౪॥
స్వస్థానే  స్వాంశకే వాఽపి మిత్రేశే  మిత్రమన్దిరే   ।
దీర్ఘాయుషం  కరోత్యేవ లగ్నేశోఽష్టమపః  పునః ॥ ౫॥
లగ్నాష్టమపకర్మేశమన్దాః   కేన్ద్రత్రికోణయోః   ।
లాభే వా సంస్థితాస్తద్వద్  దిశేయుర్దీర్ఘమాయుషమ్   ॥ ౬॥
ఏవం బహువిధా విద్వన్నాయుర్యోగాః ప్రకీర్తితాః   ।
ఏషుయో బలవాంస్తస్యాఽనుసారాదాయురాదిశేత్ ॥ ౭॥
అష్టమాధిపతౌ  కేన్ద్రే  లగ్నేశే బలవర్జతే  ।
వింశద్వర్షాణ్యసౌ  జీవేద్ ద్వాత్రింశత్పరమాయుషమ్  ॥ ౮॥
రన్ధ్రేశే  నీచరాశిస్థే రన్ధ్రే  పాపగ్రహైర్యుతే   ।
లగ్నేశే దుర్బలే జన్తురల్పాయుర్భవతి ధ్రువమ్  ॥ ౯॥
రన్ధ్రేశే  పాపసంయుక్తే రన్ధ్రే  పాపగ్రహైర్యుతే   ।
వ్యయే క్రూరగ్రహాక్రాన్తే     జాతమాత్రం  మృతిర్భవేత్ ॥ ౧౦॥
కేన్ద్రత్రికోణగాః   పాపాః శుభాః షష్ఠాష్టగా   యది ।
లగ్నే నీచస్థరన్ధ్రేశో   జాతః సద్యో మృతో భవేత్ ॥ ౧౧॥
పఞ్చమే పాపసంయుక్తే రన్ధ్రేశే  పాపసంయుతే ।
రన్ధ్రే  పాపగ్రహైర్యుక్తే    స్వల్పమాయుః ప్రజాయతే  ॥ ౧౨॥
రన్ధ్రేశే  రన్ధ్రరాశిస్థే  చన్ద్రే  పాపసమన్వితే ।
శుభదృష్టివిహీనే  చ మాసాన్తే చ మృతిర్భవేత్ ॥ ౧౩॥
లగ్నేశే స్వోచ్చరాశిస్థే చన్ద్రే  లాభసమన్వితే ।
రన్ధ్రస్థానగతే   జీవే దీర్ఘమాయుర్న  సంశయః ॥ ౧౪॥
లగ్నేశోఽతిబలీ దృష్టః  కేన్ద్రసంస్థైః   శుభగ్రహైః   ।
ధనైః  సర్వగుణైః  సార్ధం  దీర్ఘమాయుః  ప్రయచ్ఛతి  ॥ ౧౫॥

అథ భాగ్యభావఫలాధ్యాయః ॥ ౨౦॥

అథ భాగ్యభావం విప్ర ఫలం వక్ష్యే తవాఽగ్రతః  ।
సబలో భాగ్యపే భాగ్యే జాతో భాగ్యయుతో భవేత్ ॥ ౧॥
భాగ్యస్థానగతే  జీవే యదీశే కేన్ద్రసంస్థితే   ।
లగ్నేశే బలసంయుక్తే బహుభాగ్యయుతో భవేత్ ॥ ౨॥
భాగ్యేశే బలసంయుక్తే భాగ్యే భృగుసమన్వితే ।
లగ్నాత్ కేన్ద్రగతే  జీవే పితా భాగ్యసమన్వితః ॥ ౩॥
భాగ్యస్థానాద్  ద్వితీయే వా సుఖే భౌమసమన్వితే ।
భాగ్యేశే నీచరాశిస్థే పితా నిర్ధన  ఏవ హి ॥ ౪॥
భాగ్యేశే పరమోచ్చస్థే భాగ్యాంశే జీవసంయుతే ।
లగ్నాచ్చతుష్టయే  శుక్రే తత్పితా దీర్ఘజీవనః  ॥ ౫॥
భాగ్యేశే కేన్ద్రభావస్థే  గురుణా చ నిరీక్షితే ।
తత్పితా వాహనైర్యుక్తో  రాజా వా తత్సమో భవేత్ ॥ ౬॥
భాగ్యేశే కర్మభావస్థే కర్మేశే భాగ్యరాశిగే ।
శుభదృష్టే ధనాఢ్యశ్చ కీర్తిమాంస్తత్పితా భవేత్ ॥ ౭॥
పరమోచ్చాంశగే సూర్యే భాగ్యేశే లాభసంస్థితే  ।
ధర్మిష్ఠో నృపవాత్సల్యః పితృభక్తో భవేన్నరః ॥ ౮॥
లగ్నాత్త్రికోణగే  సూర్యే భాగ్యేశే సప్తమస్థితే  ।
గురుణా సహితే దృష్టే పితృభక్తిసమన్వితః  ॥ ౯॥
భాగ్యేశే ధనభావస్థే ధనేశే భాగ్యరాశిగే ।
ద్వాత్రింశాత్పరతో  భాగ్యం వాహనం కీర్తిసమ్భవః ॥ ౧౦॥
లగ్నేశే భాగ్యరాశిస్థే షష్ఠేశేన  సమన్వితే ।
అన్యోన్యవైరం  బ్రువతే  జనకః కుత్సితో భవేత్ ॥ ౧౧॥
కర్మాధిపేన సహితో విక్రమేశోఽపి  నిర్బలః ।
భాగ్యపో నీచమూఢస్థో యోగో భిక్షాశనప్రదః  ॥ ౧౨॥
షష్ఠాష్టమవ్యయే   భానూ రన్ధ్రేశే  భాగ్యసంయుతే ।

వ్యయేశే లగ్నరాశిస్థే షష్ఠేశే  పఞ్చమే స్థితే  ॥ ౧౩॥
జాతస్య జననాత్పూర్వం జనకస్య మృతిర్భవేత్ ।
రన్ధ్రస్థానగతే   సూర్యే రన్ధ్రేశే  భాగ్యభావగే ॥ ౧౪॥
జాతస్య ప్రథమాబ్దే  తు పితుర్మరణమాదిశేత్ ।
వ్యయేశే భాగ్యరాశిస్థే నీచాంశే భాగ్యనాయకే ॥ ౧౫॥
తృతీయే షోడశే వర్షే జనకస్య మృతిర్భవేత్ ।
లగ్నేశే నాశరాశిస్థే రన్ధ్రేశే  భానుసంయుతే ॥ ౧౬॥
ద్వితీయే ద్వాదశే వర్షే పితుర్మరణమాదిశేత్ ।
భాగ్యాద్రన్ధ్రగతే   రాహౌ భాగ్యాద్భాగ్యగతే రవౌ ॥ ౧౭॥
షోడశేఽష్టాదశే  వర్షే జనకస్య మృతిర్భవేత్ ।
రాహుణా సహితే సూర్యే చన్ద్రాద్భాగ్యగతే  శనౌ ॥ ౧౮॥
సప్తమైకోనవింశాబ్దే  తాతస్య మరణం ధ్రువమ్  ।
భాగ్యేశే వ్యయరాశిస్థే వ్యయేశే భాగ్యరాశిగే ॥ ౧౯॥
వదాబ్ధిమితవర్షాచ్చ   పితుర్మరణమాదిశేత్ ।
రవ్యంశే చ స్థితే  చన్ద్రే  లగ్నేశే రన్ధ్రసంయుతే  ॥ ౨౦॥
పఞ్చత్రింశైకచత్వారింశద్వర్షే   మరణం పితుః ।
పితృస్థానాధిపే  సూర్యే మన్దభౌమసమన్వితే  ॥ ౨౧॥
పఞ్చాశద్వత్సరే ప్రాప్తే   జనకస్య మృతిర్భవేత్ ।
భాగ్యాత్ సప్తమగే సూర్యే భ్రాతృసప్తమగస్తమః  ॥ ౨౨॥
షష్ఠేఽబ్దే  పఞ్చవింశాబ్దే పితుర్మరణమాదిశేత్ ।
రన్ధ్రజామిత్రగే   మన్దే మన్దాజ్జామిత్రగే    రవౌ ॥ ౨౩॥
త్రింశైకవింశే   షడ్వింశే జనకస్య మృతిర్భవేత్ ।
భాగ్యేశే నీచరాశిస్థే తదీశే భాగ్యరాశిగే ॥ ౨౪॥
షడ్వింశేఽబ్దే త్రయస్త్రింశే   పితుర్మరణమాదిశేత్ ।
ఏవం జాతస్య దైవజ్ఞో  ఫలం జ్ఞాత్వా  వినిర్దిశేత్  ॥ ౨౫॥
పరమోచ్చాంశగే శుక్రే భాగ్యేశేన సమన్వితే ।
భ్రాతృస్థానే   శనియుతే బహుభాగ్యాధిపో భవేత్ ॥ ౨౬॥

గురుణా సంయుతే భాగ్యే తదీశే కేన్ద్రరాశిగే  ।
వింశద్వర్షాత్  పరం చైవ  బహుభాగ్యం వినిర్దిశేత్  ॥ ౨౭॥
పరమోచ్చాంశగే సౌమ్యే భాగ్యేశే భాగ్యరాశిగే ।
షట్త్రింశాచ్చ  పరం చైవ  బహుభాగ్యం వినిర్దిశేత్  ॥ ౨౮॥
లగ్నేశే భాగ్యరాశిస్థే భాగ్యేశే లగ్నసంయుతే ।
గురుణా సంయుతే ద్యూనే ధనవాహనలాభకృత్ ॥ ౨౯॥
భాగ్యాద్భాగ్యవతో రాహుస్తదీశే నిధనం గతే ।
భాగ్యేశే నీచరాశిస్థే భాగ్యహీనో భవేన్నరః ॥ ౩౦॥
భాగ్యస్థానగతే  మన్దే శశినా చ సమన్వితే ।
లగ్నేశే నీచరాశిస్థే భిక్షాశీ చ నరో భవేత్ ॥ ౩౧॥
ఏవం భాగ్యఫలం విప్ర సఙ్క్షేపాత్  కథితం మయా ।
లగ్నేశభాగ్యభావేశస్థిత్యాఽన్యదపి  నిర్దిశేత్  ॥ ౩౨॥

Encoded by ajarve at fms30.cca.rockwell.com (Ahto Jarve)

Proofread by Ahto Jarve, Ginda Lass

bRihatpArAsharahorAshAstram 11-20

pdf was typeset on December 30, 2021

Please send corrections to sanskrit@cheerful.com

18 sanskritdocuments.org


	Document Information
	Document Text
	అథ భావవివేకాధ్యాయః ॥ ౧౧॥
	అథ తనుభావఫలాధ్యాయః ॥ ౧౨॥
	అథ ధనభావఫలాధ్యాయః ॥ ౧౩॥
	అథ సహజభావఫలాధ్యాయః ॥ ౧౪॥
	అథ సుఖభావఫలాధ్యాయః ॥ ౧౫॥
	అథ పఞ్చమభావఫలాధ్యాయః ॥ ౧౬॥
	అథ షష్ఠభావఫలాధ్యాయః ॥ ౧౭॥
	అథ జాయాభావఫలాధ్యాయః ॥ ౧౮॥
	అథ ఆయుర్భావఫలాధ్యాయః ॥ ౧౯॥
	అథ భాగ్యభావఫలాధ్యాయః ॥ ౨౦॥

	Document Credits

